
ABIADURA HANDIKO TRENBIDE BERRIEK ERAGINDAKO 

 ARABAKO ETA NAFARROAKO TOKI ERAKUNDEEN EKIMENA 

-MANIFESTUA- 

 
Espainia, Nafarroa eta Euskal Autonomia Erkidegoko Gobernuek inposatu nahi 
dizkiguten Abiadura Handiko Lineen proiektuek eragindako Toki Erakundea da gurea. 
 
Dagoeneko 4 urte igaro dira 2018ko urtarrilean Kantauri–Mediterraneo korridoreko 
(Iruñea-Euskal Yren arteko lotunea) eta korridore atlantikoko Burgos-Gasteiz zatiaren 
trenbide proiektuei buruzko Informazio-Azterlanak argitaratu zirenetik, manifestu 
honen sinatzaileon lurraldeari eragiten diotenak. 
 
Garai hartan, bai Araban, bai Nafarroan, gure udalerrietako bizilagunak herri 
plataformen inguruan antolatu ziren, gizartea Tren Publiko eta Sozial baten alde 
informatzeko, sentsibilizatzeko eta mobilizatzeko helburuarekin, hura garraiobide 
iraunkor, herrikoi eta demokratiko gisa ulertuta, eta Abiadura Handiko Trenaren 
inposaketaren alternatiba gisa, horrek ondorio larriak ekarriko bailituzke gure 
lurraldean, gizarte, ingurumen eta ekonomia kalte atzeraezinekin.  
 
Ekimen hau modu nekaezinean bultzatu eta bultzatzen duten pertsona guztiek egindako 
lan eskerga eskertu eta aitortu egin nahi dugu. Hainbat eta hainbat hitzalditan parte 
hartu dugu, milaka alegazio egin ditugu, sinadurak bildu ditugu, mobilizazioak, 
eztabaidak eta bilerak burutu ditugu erakunde guztietan, Kontzejuetatik  hasita 
Bruselako Europako Batzorderaino, eragindako udal eta kuadrilla guztietatik, Arabako 
Batzar Nagusietatik eta Gasteizko eta Iruñeko Parlamentuetatik pasata. 
 
Lan handia izan da, zalantzarik gabe eztabaida honetan inflexio-puntua izan dena, 
2021eko maiatzean Espainiako Estatuko herri plataformek eta trenbide arloko zentral 
sindikal nagusiek sinatutako akordioari esker; izan ere, akordio hori Espainiako 
Gobernuaren Nafarroa zein Arabako gobernu ordezkaritzetan ez ezik, orduko Garraio 
ministro Jose Luis Abalosi ere aurkeztu zioten pertsonalki Miranda de Ebron. 
 
Akordio horren bidez, Espainiako Gobernuari eta Garraio eta Mugikortasun eta Hiri 
Agenda Ministerioari eskatzen zitzaien trenbidearen egungo trazadurak egokitu eta 
hobetu zitzatela, egungo trenbide proiektuaren plangintza berraztertu zezatela, 
prestazio handiko trenak egungo korridore hobetu eta egokituetatik zirkulatzeari begira, 
trenbide korridore horiek Estatuko eta Europako trenbide sareetatik isolatuta gera ez 
zitezen, eta, azkenik, trenbide zerbitzuak modu esanguratsuan zabaltzearen aldeko 
apustua egin zezatela, herriak, hiriak eta industria-guneak lotuz lurraldea 
egituratzearren eta tren bidezko merkantzia garraioa zabaltzearren. 
 
Gaur-gaurkoz, ez dugu inolako erantzunik jaso, ezta akordio horri buruzko baloraziorik 
ere; izan ere, Castejón-Campanas arteko tartea eraikitzen ari dira, eta Burgos-Gasteiz 
lotuneko tartearen eraikuntza-lanen aurreko administrazio-izapideak ari dira garatzen. 
 



Hala ere, eta akordio horretan markatutakoaren ildotik, 2022rako Estatuko Aurrekontu 
Orokorrek 200.000€-ko partida bat jasotzen dute Burgos-Gasteiz-Iruñea-Zaragoza 
trenbide azpiegiturak hobetzeko eta egokitzeko informazio-azterlan bat idazteko, 
«prestazio handiko trenen eta trafiko mistoaren zirkulaziorako». Partida hori ahalik eta 
azkarren, objektibotasunez eta inpartzialtasunez gauzatu beharko litzateke, pertsonen 
eta salgaien garraioaren etorkizunari ahalik eta irtenbiderik onena emateko, beti ere 
gure lurraldea errespetatuz. 
 
Egia esan, gero eta gehiago dira Abiadura Handiko trenbide proiektu berriak auzitan 
jartzen dituzten ahotsak. Izan ere, esate baterako, guri eragiten diguten Abiadura 
Handiko proiektuak publiko egin eta sei hilabetera, 2018ko ekainaren 26an, Europako 
Kontuen Auzitegiak izenburu honetako txostena plazaratu zuen: “Europako abiadura 
handiko trenbide sarea ez da errealitate bat, eraginkortasunik gabeko mosaiko bat 
baizik”. Auzitegiaren hitzetan, “proiektatutakoa ez da 2030erako amaituko, gainkostuak 
eta atzerapenak ohikoak izaten dira, agindutako abiadurak ez dira lortzen, eta horren 
guztiaren ondorioz Europako laguntza handien (23.000 milioi euro baino gehiago) zati 
handi baten xahutze larria sortzen dela ondorioztatzen da, eta horrek arriskuan jartzen 
du Europako finantzaketa partekatuaren jarraipena”. 
 
Baina ez da proiektu horiek Europatik zalantzan jartzen diren aldi bakarra. Une honetan, 
Europar Batasuna “Europar Batasuneko Europa barneko garraio-sarearen politika (TEN-
T politika)” berrikusten ari da, eta berrikuspen horren baitan ezagutu dugu 2021eko 
abenduaren 14an argitaratutako txostena. Txosten horrek zenbait aldaketa proposatzen 
ditu Espainiako Estaturako, besteak beste, Iruñea eta Gasteiz lotzeari buruzkoa. Zehazki, 
hau dio: «Proposatzen dugu sarean aurreikusitako abiadura handiko lineen ordez 
honako sekzio hauetarako ezarritakoak jartzea: Utera-Antequerra, Granada-Almería, 
Pola de Lena-Oviedo-Gijón eta Iruña-Gasteiz. Espainiak adierazi zuen gaur egun ez 
dagoela abiadura handiko linea berriak eraikitzeko planik 2030. urtea baino lehen”. 
 
Horregatik guztiagatik, gure ustez, gure trenbide sarea birpentsatzeko eta 
birplanteatzeko garaia iritsi da, abiadura handiko linea berriak eraiki beharrean, egungo 
trenbide azpiegituren modernizazioaren aldeko apustu sendoa egiteko, azpiegitura 
horiek Europako zabalera egokituz, bidaiarien eta salgaien benetako beharrei irtenbidea 
emanez, helmugen arteko denborak hobetuz eta lurralde-kohesioa eta -egituraketa 
erraztuz, hainbat sindikatuk, gizarte erakundek eta toki erakundek aldarrikatzen duten 
bezala. 
 
Amaitzeko, adierazpen hau sinatzen dugun Toki Erakundeok konpromisoa hartzen dugu 
aldarrikapen horiek erakunde eskudunei helarazteko eta gizarte mugimenduekin batera 
lan egiten jarraitzeko, gure lurraldearekiko errespetuzko konponbidea eskuratu eta gure 
bizilagunen mugikortasun beharrak asetuko dituen soluzioa lortu arte. 
 
 
 


